
BARAZA LA WAWAKILISHI – ZANZIBAR 
 

ORODHA YA SHUGHULI ZA LEO 
 

BARAZA LA TISA LA WAWAKILISHI 
 

MKUTANO WA NANE 
 

Kikao cha Kwanza    –   Tarehe  6 Disemba, 2017. 
Kikao Kitaanza Saa 3.00 (Tatu) Asubuhi 

na Dua itasomwa. 
 

 
      

I. TAARIFA YA SPIKA: 
 
 

II. HATI ZA KUWASILISHA MEZANI: 
 

Waziri wa Nchi, Ofisi ya Makamu wa Pili wa Rais: 
 

Nakala zote za Gazeti Rasmi la Serikali pamoja na vijalizo vyake kuanzia 
tarehe 13 Oktoba, 2017. 

 
Mwanasheria Mkuu wa Serikali: 

 
Mswada wa Sheria ya Marekebisho ya Sheria Mbalimbali na Kuweka 
Masharti Bora Ndani Yake na Mambo Mengine Yanayohusiana na Hayo. 

 
Mwenyekiti wa Kamati ya Sheria, Utawala Bora na Idara Maalum: 

 
Hotuba ya Maoni ya Kamati ya Sheria, Utawala Bora na Idara Maalum 
kuhusu Mswada wa Sheria ya Marekebisho ya Sheria Mbalimbali na 
Kuweka Masharti Bora Ndani Yake na Mambo Mengine Yanayohusiana 
na Hayo.  

III. MASWALI: 
 
  Ofisi ya  Makamu wa Pili wa Rais: 

 
6. MHESHIMIWA USSI YAHYA HAJI (Jimbo la Mkwajuni) 

Atamuuliza Mheshimiwa Waziri wa Nchi, Ofisi ya Makamu 
wa Pili wa Rais: 

  
Wakulima na wakwezi wa visiwa vya Unguja na Pemba 
baada ya kuchoshwa na utawala wa kidhalimu wa Kisultani 
pamoja na Ubeberu wa Kiingereza walifanya Mapinduzi 
kuung’oa utawala huo tarehe 12/01/1964 na kuweka Serikali 
ya wananchi ambayo inaendelea na itaendelea kuwepo. 

 
a) Je Serikali ina mpango gani wa kuweka maelezo juu 

ya historia ya Majemedari  na Wanamapinduzi 14 
walioongozwa na Mheshimiwa Hayati Abeid Aman 
Karume katika makumbusho maalum. 

 
b) Je, Serikali wanazijua na wanazingatia vipi familia za 

Majemedari na Wanamapinduzi hao na iwapo 
zinahudumiwa ni huduma gani hizo wanazopatiwa. 

 

 
 

Ofisi ya Rais, Tawala za Mikoa, Serikali za Mitaa na Idara Maalum za 
SMZ: 

 
94. MHESHIMIWA SULEIMAN SARAHAN SAID (Jimbo la 

Chake Chake) - Atamuuliza Mheshimiwa Waziri wa Nchi, 
Ofisi ya Rais, Tawala za Mikoa, Serikali za Mitaa na Idara 
Maalum za SMZ: 

 
Kwa kuwa kwenye utekelezaji wa Programu ya Kundi D.02 
kwa mwaka wa fedha 2015/2016, Wizara iliwasajili jumla ya 
vijana 1550 kwa lengo la kuwapatia mafunzo mbali mbali ya 
uzalishaji mali na uzalendo. Na kwenye kundi hilo hilo kwa 
mwaka wa 2016/2017, Wizara imewasajili jumla ya vijana 
2,206 kwa lengo la kuwapatia mafunzo ya uzalendo, kilimo, 
mifugo na kadhalika na kufanya idadi ya vijana waliosajiliwa 
kwa lengo la kupatia mafunzo kufikia 3756 kwa vipindi viwili. 

 
(a) Je, ni kiasi gani cha fedha ambacho Serikali imetumia 

kwa ajili ya kutoa mafunzo mbali mbali kwa vijana hao 
na wangapi ambao wamemaliza mafunzo hayo. 

(b) Je, kati ya vijana hao wote, ni vijana wangapi ambao 
wamepatiwa ajira za Serikali. 

 
(c) Je, ni nini lengo la Wizara la kuwaendeleza wale 

vijana ambao tayari Serikali imeshatumia fedha 
kuwapatia mafunzo hayo. 

 
 

 

95. MHESHIMIWA SULEIMAN SARAHAN SAID (Jimbo la 
Chake Chake) - Atamuuliza Mheshimiwa Waziri wa Nchi, 
Ofisi ya Rais, Tawala za Mikoa, Serikali za Mitaa na Idara 
Maalum za SMZ: 

 
Kwa kuwa kwenye Idara ya Uendeshaji na Utumishi ya 
Wizara kwa mwaka wa fedha 2016/2017 ilikuwa na mpango 
wa kuzitengeneza barabara za ndani, pamoja na kununua 
boti na vifaa mbali mbali ambavyo vingetumika kwa Doria 
ambayo pia ingesaidia kupambana na wahalifu wanaofanya 
magendo ya Karafuu. 

 
(a) Je, Wizara imeweza kutekeleza lengo la kununua boti 

hiyo na gharama ya boti hiyo ni kiasi gani. 
 

(b) Je, kati ya barabara ambazo zimetajwa kwenye 
mpango huo zote zimefanyiwa matengenezo kama 
ilivyoelezwa, kama sivyo ni sababu gani ya msingi 
iliyopelekea kutokamilika kwa barabara hizo.  

 
 

 

  Wizara ya Biashara, Viwanda na Masoko: 
 

12. MHESHIMIWA  ABDALLA MAULID DIWANI (Jimbo la 
Jang’ombe) - Atamuuliza Mheshimiwa Waziri wa Biashara, 
Viwanda na Masoko: 

 
Kwa kuwa Serikali imeamua kuunda chombo madhubuti cha 
kukagua na kuangalia ubora wa bidhaa mbali mbali yaani 
(ZBS) na kwa kule Tanzania Bara (TBS). Hata hivyo, 
kumekuwa na changamoto za taasisi hizi kuaminiana katika 
kazi za ukaguzi na kupelekea usumbufu kwa 
wafanyabiashara wa upande wa Zanzibar wanapopeleka 
bidhaa zao kule Tanzania Bara. 

 
(a) Je, Serikali inalitambua hilo. 

(b) Je, Serikali ya Mapinduzi ya Zanzibar imechukua 
hatua gani katika kulitatua tatizo hilo. 

 
(c) Je, ZBS inaithamini na kuitambua bidhaa inayotoka 

Tanzania Bara ambayo inakaguliwa na TBS. 
 

 
Wizara ya Elimu Na Mafunzo ya Amali: 

 
89. MHESHIMIWA ALI KHAMIS BAKARI (Jimbo la Tumbe) - 

Atamuuliza Mheshimiwa Waziri wa Elimu na Mafunzo ya 
Amali: 

 
Wizara ya Elimu na Mafunzo ya Amali inastahili pongezi kwa 
kuweka walinzi katika Skuli za Sekondari kama vile Chwaka, 
Tumbe, Pandani, Utaani, Konde na Wawi n.k ili kulinda skuli 
na kutoharibiwa kwa vifaa vilivyomo.  Na kwa kuwa Wizara 
jambo hili waliwapa Wanajeshi Wastaafu (UMAWA) ili kutoa 
huduma hii kwa uadilifu na ufanisi. 

 
Je, ni kwanini pesa za mishahara ya walinzi huwa hawapati 
kwa wakati na lini jambo hili litarekebishwa ili kuendana na 
kazi yenyewe. 

 
 
 

Wizara ya Ardhi, Maji, Nishati na Mazingira: 
 

9. MHESHIMIWA BAHATI KHAMIS KOMBO (Jimbo la 
Chambani) - Atamuuliza Mheshimiwa Waziri wa Ardhi, Maji, 
Nishati na Mazingira: 

 
Serikali imejitahidi sana kuwasaidia wananchi wake kwa 
kuwaletea maendeleo mijini na vijijini, na pia kuwalipa fidia 
kwa wale ambao wamekatiwa vipando au nyumba. Lakini 
bado wananchi wa Tumbi na Zawaridu Shehia ya 
Chumbageni mpaka leo hawajalipwa fedha zao za fidia 
baada ya kukatiwa vipando vyao na kuwekewa transfoma na 
mabomba makubwa ya maji.  

 
Je, ni lini wananchi hao watalipwa fedha hizo. 

52. MHESHIMIWA OMAR SEIF ABEID (Jimbo la Konde) - 
Atamuuliza Mheshimiwa Waziri wa Ardhi, Maji, Nishati na 
Mazingira: 

   
Kwa kuwa eneo la ukanda wa Makangale lilitengwa 
makusudi kwa ajili ya uwekezaji wa Mahoteli katika mwaka 
1990.  Na kwa kuwa Serikali iliyapima maeneo hayo yote 
kwa ajili ya kuyatambua, na kwa sababu maeneo mengi ya 
Makangale yapo wazi na hayaendelezwi kwa mujibu wa 
lengo lililokusudiwa. 

 
(a) Je, Wizara imevipima viwanja vingapi kwa ajili ya 

uwekezaji wa hoteli toka Serikali kutangaza mpango 

huo. 

(b) Je, ni hati au “lease” ngapi zimetolewa kwa ajili ya 

ujenzi wa hoteli huko Makangale. 

(c) Je, ni hoteli ngapi za kitalii ambazo zimeshajengwa 

ambazo zinafanyakazi na ni hatua gani zitachukuliwa 

na Serikali kwa watu waliopewa viwanja na 

wameshindwa kuviendeleza. 

Wizara ya Afya: 
 

97. MHESHIMIWA SULEIMAN SARAHAN SAID (Jimbo la 
Chake Chake) - Atamuuliza Mheshimiwa Waziri wa Afya: 

 
Serikali inastahili pongezi kwa jitihada zake za kuboresha 
huduma za afya katika Hospital ya Chake, ambako kuna 
tanuri ya kuchomea takataka za Hospitali (Incinerator) baada 
ya kufanyiwa matengenezo kutokana na agizo la Mhe. 
Makamu wa Pili wa Rais wakati alipotembelea hospitali hiyo. 
Lakini bado taka zinatupwa ovyo na nyengine kuchomwa 
katika mashimo yaliyochimbwa katika maeneo ya wazi 
karibu na tanuri hilo na kusababisha kuzagaa kwa taka na 
kuleta harufu mbaya ya moshi wa sumu katika maeneo 
hayo. 

 
(a) Je, kuna tatizo gani linalosababisha tanuri hilo 

kutotumika ipasavyo. 
 

(b) Je, Serikali haioni umuhimu wa kujenga tanuri kama 
hilo katika eneo muafaka kwani eneo lililopo tanuri 
hilo ni katikati ya mji wa makaazi ya watu. 

(c) Je, Serikali haioni kuendelea na uchomaji huo na 
kutoa moshi wa sumu huenda ikaleta maradhi 
mengine yasiyotarajiwa. 

  
 

Wizara ya Habari, Utalii, Utamaduni na Michezo: 
 

14. MHESHIMIWA TATU MOHAMED USSI (Nafasi za 
Wanawake) - Atamuuliza Mheshimiwa Waziri wa Habari, 
Utalii, Utamaduni na Michezo: 

 
Kwa kuwa habari za mawio zinazotolewa asubuhi na ZBC 
Redio zinatoa matokeo ya habari mbali mbali zinazotokea 
ndani ya shehia za Unguja na Pemba, lakini habari hizi kwa 
upande wa Wilaya ya Mkoani hazisikiki. 

 
(a) Je, kuna sababu gani zinazosababisha kukosekana 

mwandishi wa habari za mawio Wilaya ya Mkoani. 
 

(b) Kukosekana kwa mwandishi wa habari za mawio 
katika Wilaya hii, Wizara haioni inawanyima haki ya 
kupata habari muhimu zinazotokea ndani ya Wilaya 
hiyo. 

 

 

 

Wizara ya Kilimo, Maliasili, Mifugo na Uvuvi: 
 
23. MHESHIMIWA MUSSA FOUM MUSSA (Jimbo la Kiwani) - 

Atamuuliza  Mheshimiwa Waziri wa Kilimo, Maliasili, Mifugo 
na Uvuvi: 

 
Muelekeo wa Wizara ya Kilimo, Maliasili, Mifugo na Uvuvi 
kwa mwaka 2017/2018 ni kuendeleza uzalishaji wa mazao 
ya viungo kwa ajili ya usafirishaji nje ya nchi, ikiwemo Vanila 
na Pilipili hoho. 

 
(a)  Je, mipango hiyo  imefikia wapi.  

 
(b) Ni sehemu gani kumeanzishwa kilimo hicho cha 

Pilipili hoho na Vanila. 

39. MHESHIMIWA MIRAJI KHAMIS MUSSA (Jimbo la 
Chumbuni) - Atamuuliza Mheshimiwa Waziri wa Kilimo, 
Maliasili, Mifugo na Uvuvi: 

 
Kwa kuwa sehemu kubwa ya uchumi wa Zanzibar 
inategemea sekta ya uvuvi na katika kukuza matokeo 
mazuri, Wizara inalazimika kutambua maeneo yenye 
kupatikana samaki kwa wingi (Fishing Group) kama 
wanavyofanya wenzetu Tanzania Bara. 

 
(a)  Je, ni lini Serikali itakuwa tayari kufanya utafiti 

(Fishing Group) na kutambua maeneo yenye samaki 
wengi kwa ajili ya kuwasaidia wavuvi wa Zanzibar. 

 
(b) Je, Serikali haioni kuwa kutokufanya utafiti na 

kuwaelekeza wavuvi wetu inawakosesha kuongeza 
kipato ambacho kingewasaidia kuendesha maisha 
yao vizuri na kukuza pato la Taifa. 

 
 
 

Wizara ya Ujenzi, Mawasiliano na Usafirishaji: 
 

2. MHESHIMIWA OMAR SEIF ABEID (Jimbo la Konde) - 
Atamuuliza Mheshimiwa Waziri wa Ujenzi, Mawasiliano na 
Usafirishaji: 

 
(a) Je, nini hatma ya Kampuni ya ujenzi ya SHPYA 

ambayo ilipewa kazi ya kujenga barabara zetu lakini 
ikashindwa kuendelea na kazi na kufanya barabara 
hizo zisiendelee kutengezwa. 

 
(b) Je, Serikali ilipata hasara kiasi gani kutokana na 

Mkandarasi huyo kushindwa kufanyakazi kama 
ilivyokusudiwa. 

 

 

110. MHESHIMIWA MWANAIDI KASSIM MUSSA (Nafasi za 
Wanawake) - Atamuuliza Waziri wa Ujenzi, Mawasiliano na 
Usafirishaji: 

 
Kwa kawaida kila msimu wa mvua zikinyesha maeneo ya 
Kibonde Mzungu panajaa maji kiasi cha kusababisha maafa 
mbali mbali ikiwemo vifo. 

 
Kwa vile sasa mvua za Vuli zinanyesha na Mamlaka ya Hali 
ya Hewa inatahadharisha kwamba mvua zitakuwa kubwa. 

(a) Je, Wizara mmeshakwenda kuangalia hali ya Kibonde 

Mzungu ilivyokwisha kuharibika. 
 

(b) Baada ya maharibiko yaliyopita, ukarabati uliofanyika 
wa kujaza mchanga bila ya kufanya ukarabati 
madhubuti, si kupoteza fedha za Serikali bure na 
kuendelea kuhatarisha maisha ya wananchi. 

 
(c) Je, ni lini Serikali itachukua hatua madhubuti kwa 

kukifanyia ukarabati wa uhakika angalau kipande kile 
cha Kibonde Mzungu. 

 

 
 

 
IV. HOJA ZA SERIKALI: 

 
 

Mwanasheria Mkuu wa Serikali: 
  

Mswada wa Sheria ya Marekebisho ya Sheria Mbalimbali na Kuweka 
Masharti Bora Ndani Yake na Mambo Mengine Yanayohusiana na Hayo  - 
Kusomwa kwa Mara ya Pili. 

 
 

 
 
 

Zanzibar,                   (Raya Issa Msellem) 
6 Disemba, 2017.                           KATIBU WA BARAZA. 
 

 

 


